
Qed nippjana proċedura medika barra mill-pajjiż fl-Ewropa. 
Kif iseħħ ir-rimborż?

L-ewwel, ikkuntattja lis-sistema jew l-assigurazzjoni tas-
saħħa nazzjonali tiegħek li tkopri t-trattament ippjanat. 
Imbagħad trid tiddeċiedi kif tixtieq li jiġu koperti l-ispejjeż 
tat-trattament. 

Hemm żewġ biċċiet differenti ta’ leġiżlazzjoni tal-UE li 
jkopru l-kura tas-saħħa f’pajjiż ieħor tal-UE. L-ewwel 
waħda hija r-Regolamenti (KE) Nri 883/2004 u 987/2009 
dwar il-koordinazzjoni tal-iskemi ta’ sigurtà soċjali (“ir-
Regolamenti”). It-tieni hija d-Direttiva 2011/24/UE dwar 
l-applikazzjoni tad-drittijiet tal-pazjenti fil-qasam tal-kura 
tas-saħħa transkonfinali (“id-Direttiva”). Kun af li l-firxa 
ta’ servizzi tal-kura tas-saħħa koperti, il-kundizzjonijiet 
għall-aċċess ta’ trattament mediku kif ukoll ir-rimborż 
finanzjarju huma differenti bejn iż-żewġ strumenti legali. 
Tista’ ssib aktar informazzjoni fil-Manwal għall-Pazjenti 
disponibbli fil-lingwi kollha tal-UE1  u L-Ewropa Tiegħek. 

Il-kura tas-saħħa ppjanata (meta tivvjaġġa bil-fini espliċitu 
li tirċeviha) hija possibbli fiż-żewġ każijiet. 

Skont ir-Regolamenti, jekk tixtieq kura tas-saħħa 
ppjanata f’pajjiż ieħor tal-UE, l-ewwel għandek tapplika 
għal awtorizzazzjoni minn qabel (formola S2) mal-
istituzzjoni responsabbli għall-assigurazzjoni tas-saħħa 
tiegħek fil-pajjiż tal-oriġini tiegħek.  Jekk it-trattament 
inkwistjoni jkun wieħed li inti intitolat għalih u ma jistax 
jiġi pprovdut f’limitu ta’ żmien medikament ġustifikat, 
filwaqt li jitqies l-istat ta’ saħħa attwali tiegħek u l-perkors 
probabbli tal-marda, trid tingħata l-awtorizzazzjoni 
(għandha ssir valutazzjoni klinika f’kull każ individwali 
skont il-liġi nazzjonali).  Fil-każijiet l-oħra kollha, 
l-istituzzjoni għandha d-diskrezzjoni li tagħti jew tirrifjuta 
l-awtorizzazzjoni.

Jekk tingħata l-awtorizzazzjoni, l-ispejjeż tat-trattament 
jiġu koperti skont il-kundizzjonijiet u r-rati ta’ rimborż 
fil-pajjiż tat-trattament. Normalment, dawn l-ispejjeż 
jitħallsu direttament mill-istituzzjoni tal-assigurazzjoni 
lill-istituzzjoni tal-pajjiż tat-trattament, għalhekk ma 
għandekx għalfejn tħallas bil-quddiem. Madankollu, jista’ 
jkun li jkollok bżonn tkopri ċerti tariffi tal-pazjent. 

Bħala eċċezzjoni għal din ir-regola, jekk tkun ħallast 
l-ispejjeż kollha tat-trattament inti stess, tista’ titlob 
rimborż fil-pajjiż tat-trattament, jew fil-pajjiż tal-
assigurazzjoni tiegħek.

Huwa importanti li wieħed jinnota li huma biss dawk il-
fornituri tal-kura tas-saħħa li huma parti mis-sistema tas-
saħħa pubblika, inkella li għandhom kuntratt magħha, li 
huma koperti mir-Regolamenti; il-kura tas-saħħa privata 
qatt ma tiġi rimborżata skont ir-Regolamenti.

Skont id-Direttiva, l-awtorizzazzjoni minn qabel għall-
kura ppjanata hija meħtieġa biss meta wieħed ikollu 
joqgħod l-isptar matul il-lejl, jew meta t-trattament 
jeħtieġ infrastruttura jew tagħmir li jiswew ħafna flus 
u speċjalizzati ħafna, jew jippreżenta riskju għoli għall-
pazjent. F’dan il-każ, inti intitolat li tkun rimborżat sal-
ammont li kienet tħallas is-sistema tal-pajjiż tal-oriġini 
tiegħek li kieku rċevejt it-trattament f’pajjiżek, u titlob 
ir-rimborż fil-pajjiż fejn inti assigurat.  

B’kuntrast mar-Regolamenti, jekk titlob trattament barra 
minn pajjiżek skont id-Direttiva, trid tħallas l-ispejjeż 
mediċi kollha bil-quddiem u titlob ir-rimborż sal-ammont 
kemm jiswa t-trattament mal-fornitur tal-kura jew tal-
assigurazzjoni tiegħek f’pajjiżek. 

Għall-kuntrarju tar-Regolamenti, id-Direttiva tkopri 
l-fornituri tal-kura tas-saħħa kollha (privati u pubbliċi), 
irrispettivament mir-relazzjoni tagħhom mas-sistema 
tas-saħħa pubblika.

1. https://ec.europa.eu/health/cross_border_care/overview_mt

https://ec.europa.eu/health/cross_border_care/overview_mt

Kif inkun naf liema miż-żewġ xenarji legali japplika 
għall-każ speċifiku tiegħi?

Normalment, bħala prinċipju ġenerali, meta t-termini 
tar-Regolamenti jkunu ssodisfati, allura japplikaw 
dawk ir-Regolamenti, ħlief meta l-persuna tagħżel id-
Direttiva (meta, pereżempju, l-użu tad-Direttiva jkun 
aktar ta’ benefiċċju fil-każ partikolari tagħhom).  

Hemm xi differenzi fil-kamp ta’ applikazzjoni tad-
Direttiva u tar-Regolamenti — pereżempju, il-fornituri 
privati li ma jagħmlux parti mis-sistema tal-kura tas-
saħħa statutorja/pubblika ma jkunux koperti mir-
Regolamenti. 

Hemm ukoll differenzi fl-applikazzjoni — ir-Regolamenti 
normalment ma jkoprux trattament ippjanat mingħajr 
awtorizzazzjoni minn qabel, ħlief f’xi eċċezzjonijiet. 

Madankollu hemm sovrapożizzjoni wkoll, fejn ċertu 
trattament (ippjanat jew mhux ippjanat) jista’ jiġi 
indirizzat jew skont ir-Regolamenti jew skont id-
Direttiva.  F’dawn il-każijiet, jista’ jintuża biss wieħed 
mill-istrumenti (jiġifieri ma jistgħux jiġu applikati 
f’daqqa, peress li huma alternattivi għal xulxin).  
Iċċekkja mal-assiguratur tiegħek jew mal-Punt ta’ 
Kuntatt Nazzjonali tiegħek għal aktar pariri2.

X’jiġri jekk ikolli bżonn immur għand it-tabib jew l-isptar matul 
is-soġġorn temporanju tiegħi barra mill-pajjiż? Niġi rimborżat?

F’każ ta’ kura mhux ippjanata (bħal emerġenza) matul 
soġġorn temporanju barra mill-pajjiż, hemm żewġ 
possibbiltajiet:

• Turi l-Karta Ewropea tal-Assigurazzjoni tas-
Saħħa (EHIC) tiegħek jew Ċertifikat Provviżorju 
ta’ Sostituzzjoni (PRC), li normalment jiġu 
pprovduti mill-istituzzjoni tal-assigurazzjoni tas-
saħħa fil-pajjiż tal-oriġini tiegħek. F’każ li kellek 
tħallas għat-trattament, ir-rimborż jiddependi 
fuq ir-rati tal-pajjiż tat-trattament: tista’ titlob 
rimborż jew fil-pajjiż tat-trattament jew fil-pajjiż 

tal-assigurazzjoni. L-EHIC tista’ tintuża biss ma’ 
fornituri tal-kura tas-saħħa li huma parti mis-
sistema tas-saħħa pubblika, jew li għandhom 
kuntratt magħha.

• Inti tħallas għat-trattament inti stess u titlob 
rimborż skont id-Direttiva. Ir-rimborż jiddependi 
fuq ir-rati tal-pajjiż tal-assigurazzjoni tiegħek. 
Huma koperti kemm il-fornituri tal-kura tas-saħħa 
pubbliċi kif ukoll dawk privati.

Nista’ nagħżel il-fornitur tal-kura tas-saħħa li rrid jien, 
kemm jekk pubbliku kif ukoll jekk privat?

Huma biss dawk il-fornituri tal-kura tas-saħħa li 
huma parti mis-sistema tas-saħħa pubblika, inkella 
li għandhom kuntratt magħha, li huma koperti mir-
Regolamenti, filwaqt li d-Direttiva tkopri l-fornituri tal-
kura tas-saħħa kollha, irrispettivament mir-relazzjoni 

tagħhom mas-sistema tas-saħħa pubblika.  Innota 
li inti intitolat biss għal trattamenti inklużi fil-firxa 
ta’ benefiċċji tal-mard disponibbli taħt l-iskema ta’ 
assigurazzjoni tiegħek. 

2. https://ec.europa.eu/health/sites/health/files/cross_border_care/docs/cbhc_ncp_en.pdf

https://ec.europa.eu/health/sites/health/files/cross_border_care/docs/cbhc_ncp_en.pdf

Każ 1
kura ppjanata / fornitur privat / l-ebda awtorizzazzjoni

Clara hija Taljana u taħdem il-Belġju fejn hija assigurata minn 
assigurazzjoni tas-saħħa Belġjana. Filwaqt li qed tippjana li tmur lura 
lejn pajjiżha għall-btajjel, tixtieq tagħmel appuntament mad-dentist 
li kienet tmur għandu meta kienet tgħix l-Italja. It-tabib tagħha huwa 
speċjalista privat. Peress li dan huwa trattament ippjanat minn 
fornitur privat, Clara tista’ tirċievi trattament skont id-Direttiva jekk 
dan it-trattament ikun kopert mis-sistema nazzjonali tas-saħħa jew 
mill-fornitur tal-assigurazzjoni tas-saħħa tagħha fil-Belġju. Għalhekk, 
Clara se tħallas l-ispejjeż taż-żjara fl-Italja u se titlob rimborż mill-
assigurazzjoni Belġjana tagħha ladarba terġa’ tmur il-Belġju. Se tiġi 
rimborżata skont it-tariffi Belġjani. 

Każ 2
kura ppjanata / fornitur pubbliku / awtorizzazzjoni meħtieġa

Diogo huwa Portugiż u jaħdem f’Porto. Huwa assigurat għall-kura 
tas-saħħa fil-Portugall. Wara inċident, kiser idu u jrid isirlu intervent 
kirurġiku speċjalizzat ħafna. Huwa sab li fl-Iżvezja hemm sptar 
pubbliku b’esperjenza tajba ħafna fejn issir din it-tip ta’ operazzjoni. 
Huwa jitlob lill-assigurazzjoni tas-saħħa tiegħu l-awtorizzazzjoni 
minn qabel biex issirlu l-operazzjoni hemmhekk, u jiksibha. Mhux 
se jkollu jħallas għall-operazzjoni, peress li l-assigurazzjoni tas-saħħa 
tiegħu se tħallas direttament lill-istituzzjoni Żvediża. Huwa se jintalab 
iħallas biss parti żgħira mill-ispejjeż biex joqgħod l-isptar matul il-lejl, 
kif jagħmlu l-persuni Żvediżi.

Każ 3
kura mhux ippjanata / fornitur pubbliku

Caroline hija Franċiża u qed tqatta’ l-btajjel tagħha fl-Awstrija fejn 
iddeċidiet li tmur tiskijja. B’mod mhux mistenni tikser sieqha u 
jkollha bżonn kura ta’ emerġenza. Hija għandha l-Karta Ewropea 
tal-Assigurazzjoni tas-Saħħa (EHIC) u ma tintalabx tħallas għat-
trattament. Jekk tħallas, tista’ titlob rimborż fl-Awstrija jew fi Franza. 
Se tiġi rimborżata skont it-tariffi Awstrijaċi. F’każ li ma tużax l-EHIC 
tagħha u tkun trid tiġi rimborżata skont id-Direttiva, se jkollha tħallas 
għall-kura u titlob rimborż fi Franza. Hija se tiġi rimborżata skont it-
tariffi Franċiżi.

Każ 4
Riċetta Elettronika

David qed jgħix il-Finlandja. Huwa jbati minn uġigħ kroniku f’dahru 
u qed jippjana li jivvjaġġa lejn il-Kroazja għall-btajjel. Qabel ma telaq 
minn pajjiżu, iċċekkja kif jista’ jagħmel ir-riċetta elettronika tiegħu 
disponibbli b’mod transkonfinali, f’każ li jkollu bżonn il-mediċina 
tiegħu matul is-soġġorn tiegħu fil-Kroazja. Waqt is-soġġorn tiegħu 
għal ftit jiem fil-Kroazja, David jerġa’ jibda jħoss l-uġigħ u jkollu 
jsib spiżerija biex jiġbor il-mediċina tiegħu li ordnalu t-tabib tiegħu 
fil-Finlandja għal din it-tip ta’ sitwazzjoni. Permezz tas-servizzi tar-
Riċetta Elettronika, l-ispiżjar jista’ jagħtih il-mediċina li kien ordnalu 
t-tabib. F’dak li għandu x’jaqsam mal-ħlas u r-rimborż:

Każ 1: David għandu l-Karta Ewropea tal-Assigurazzjoni 
tas-Saħħa (EHIC) u se jibbenefika mill-istess drittijiet 
bħall-pazjenti Kroati fil-każ li jkun jeħtieġ trattament 
(l-istess riċetta u trattament): huwa se jħallas l-istess 
prezz li jħallas għalih ċittadin Kroat. 

Każ 2: David ma għandux il-Karta Ewropea tal-
Assigurazzjoni tas-Saħħa (EHIC). Huwa jkollu jħallas 
il-prezz kollu tal-prodott li jingħatalu mill-ispiżerija u 
jitlob rimborż meta jerġa’ lura fil-Finlandja.

Eżempji


